
Hezkuntza departamentuak mailakako egutegi bat antolatu du, A gripeari aurre egiteko
Pentsatu dute ikasturtea hiru astean hastea, gripea hedatzen bada ikasleak mailaka kutsa daitezen
2009ko abuztuak 7, ostirala.  Hezkuntza departamentuak ikasturtea hasteko mailakako egutegi bat diseinatu du, arrisku irizpideak baino gehiago prebentzio irizpideak kontuan hartuta. Neurri hori hartu dute, hain zuzen, Nafarroako Osasun Zerbitzuak egindako eskariari erantzuteko: A gripearen birusarekin gaixotutako biztanleei arreta ezin hobea ematea.  Ikasturte hasiera hiru astean mailakatuz, kutsatzea ere mailakatu egingo da eta, era horretan, osasun zerbitzuek behar bezalako arreta eman ahal izango diete ikasleei eta, oro har, herritar guztiei.

Hori azaldu du prentsaurrekoan Hezkuntza kontseilari Carlos Perez-Nievas López de Goicoecheak. Prentsaurrekoan lagun izan ditu Osasun Publikoko Institutuko zuzendaria, Marisol Aranguren Balerdi, eta Antolamendu, Kalitate eta Berrikuntzako zuzendari nagusia, Teresa Aranaz Jiménez.  

Gauzak horrela, ikasleak banatu dituzte multzo homogeneo (hezkuntza maila) eta kuantitatibotan (Nafarroako Osasun Zerbitzuak behar bezala artatu dezakeen ikasle kopurua). Biztanleak irizpide horien arabera sailkatu ondoren, Osasun eta Hezkuntza departamentuek honako egutegi hau adostu dute:
Eguna





Maila
Irailak 3, osteguna
Haur Hezkuntzako 2. zikloa eta Lehen Hezkuntzako 1. zikloa
Irailak 9, asteazkena

Lehen Hezkuntzako 2. eta 3. zikloak
Irailaren 15aren ondoren

DBH, Batxilergoa eta LH





Egutegi horren arabera, irailaren 3an, ostegunean, Haur Hezkuntzako bigarren zikloko eta Lehen Hezkuntzako lehen zikloko (1. eta 2. mailako) 33.000 ikaslek hasiko dute ikasturtea, ikastegi publiko zein itunpekoetan; irailaren 9an, ostegunean, Lehen Hezkuntzako bigarren eta hirugarren zikloko (3., 4., 5. eta 6. mailako) 25.000 ikaslek; eta azkenik, irailaren 15etik aurrera, DBHko, Batxilergoko eta LHko 37.500 ikaslek.

Honako hauek egutegitik kanpo utzi dituzte:
-Eskola unitarioak. Ikastetxe bereziak dira, oso txikiak, eta, beraz, ez du merezi haien egutegiak aldatzea.
-Haur Hezkuntzako lehen zikloa. Ikastegiek berek adostutako egutegiaren arabera hasiko dute ikasturtea. Taldea homogeneoa denez, Hezkuntza eta Osasun departamentuek iritzi diote ez dela beharrezkoa haiek egindako egutegiak aldatzea. 

-Musika, dantza eta hizkuntza ikasketak eta helduen hezkuntza. Ikasturtea Lehen eta Bigarren Hezkuntzako ikastetxeek baino askoz beranduago hasten dute eta, beraz, bat datoz mailakatzearekin.

Dena den, ikastetxeren batek ezin badu mailakatutako egutegia bete, Hezkuntza Ikuskaritzako Zerbitzuak ikasturtea hasteko beste egutegi bat baimenduko du.

Ikasturtea mailaka hasiko duten ikastetxe publiko eta pribatuek egutegia moldatu beharko dute eskola egun guztiak emateko; eskola egunak lehenago argitaratutako egutegietan daude zehaztuta, etapa bakoitzerako.

Hezkuntza departamentuak, mailakako egutegia ezagutzera eman aurretik, hainbat bilera egin ditu hezkuntza agenteekin, ikasturtea hasteko egutegiaren aldaketen berri emateko eta haien iradokizunak eta iritziak jasotzeko. Zehazki, departamentua honako hauekin bildu da: Mahai Sektorialeko sindikatuetako ordezkariekin; ikasleen gurasoen elkarteetako ordezkariekin (CONCAPA, FAPACENA; NAFARROAKO IKASTOLEN FEDERAZIOA, HERRIKOA, SORTZEN); sare publikoko ikastegietako, ikastetxeetako eta institutuetako zuzendaritza taldeen ordezkariekin (ADI, ADIPNA eta NIZE); Itunpeko Ikastetxeen Patronaleko kideekin (Nafarroako Hezkuntza eta Gestioko Elkartea, gaztelaniaz ANEG; Nafarroako Ikastetxeen Konfederazioa, gaztelaniaz CECE; eta Irakaskuntza Kooperatiben Espainiako Batasuna, gaztelaniaz UECOE). 

A gripea

A/H1N1 birus berriak eragiten duen gripeak urteroko gripeak bezala jokatzen du, baina errazago kutsatzen da. Sintomak hauek dira: sukar handia (38 eta 40 gradu bitartekoa), eztul lehor eta iraunkorra, eztarriko mina, muki jarioa, gorputzeko eta buruko mina, hotzikara eta nekea. Horrez gain, birusak kutsatutako jende dezentek goitigalea eta diarrea ere izan ditu.

Normalean sintomak tratatzea nahikoa da (atseden hartzea, likido asko edatea, sukarraren kontrako botikak hartzea, e.a.) eta ez dago diagnostikoa zertan egiaztatu. Gripea ez kutsatzeko komeni da eztul eta doministiku egiterakoan sudurra eta ahoa tapatzea, erabili eta botatzeko mukizapiak erabiltzea, eskuak maiz garbitzea, bizilekuak aireztatzea, e.a.

Sintomak gripe arinarenak badira, aipatu neurriak etxean jarraitzearekin nahikoa da. Zalantzaren bat argitu nahi izanez gero, 848 42 50 50 telefono zenbakira edo osasun zentrora deitu besterik ez dago.

Sintomak larrixeagoak badira, gaixoei osasun zentroan emango zaie arreta, ohiko ordutegian; baita hiriko eta landa eremuko ospitalez kanpoko larrialdi zerbitzuetan ere. Kasua larria bada, ospitaleetako larrialdi zerbitzuetara bertaratu beharra dago.

